
Ce n’eſt pas encore ſans raiſon, que dans Pierius elle eſt
peinte aſſiſe ſur vne Sphere celeſte, tenant de la main gauche
vn Soleil ; & de la droite vne Lune : Par où il eſt declaré, Que
ces deux Aſtres agiſſent ſans ceſſe à la generation des choſes
d’icy bas, auſquelles ils donnent nourriture. Et c’eſt pour cela
meſme qu’elle eſt aſſiſe ſur vn Ciel, comme vne choſe durable
& perpetuelle. I’obmets, qu’il ſe void vne Medaille de l’Empereur
Adrian, où elle ſouſtient deux teſtes couronnées, auecque
ces mots Æternitas Avgvsti & SC. Et qu’il y en
a vne fort ancienne, où elle eſt aſſiſe en vn Thrône, tenant
vne Lance d’vne main, & de l’autre la figure d’vn Genie, auecque
cette inſcription, Clod. Sept. Alb. Avg.




Exercice. LIV.


LEs diuers effets que l’Exercice produit, nous
ſont demonſtrez par vn ieune Homme veſtu de
pluſieurs couleurs, auec les bras nuds, vne Horloge
à la teſte, vn Cercle d’or en vne main, &
en l’autre vn Rouleau, où eſt eſcrit le mot Enciclopædia.
Il porte de plus vn Chapelet à la ceinture, & 
vn petit bout d’aiſle à chaque coſté de ſes pieds, à l’entour deſquels
ſe voyent quelques pieces d’armes, & des outils d’Agriculture
luiſans & polis.

L’Exercice eſt le trauail ordinaire où l’Homme s’employe,
pour ſe rendre  habile en la profeſſion : à quoy difficilement il
peut arriuer, s’il ne met la main à l’œuure ; puis qu’au rapport
d’Ariſtote, L’on n’excelle iamais en quelque Art que ce ſoit, ſi
le naturel, le ſçauoir & l’Exercice n’agiſſent enſemble.

Il eſt peint ieune, à cauſe qu’il n’y a point d’aage qui ſçache
reſiſter à la fatigue mieux que celuy-là ; Veſtu de pluſieurs
couleurs, pour monſtrer qu’il y a diuers moyens de s’y adonner ;
Et les bras decouuerts, afin d’en eſtre plus ſouple, &
plus diſpos.

L’Horloge qu’il a ſur la teſte ſignifie, Que par luy nous paruenons
à la connoiſſance du vray, comme par la continuelle
action des roües d’vn Horloge, nous diſtinguons le temps &
les heures. Le Cercle d’or qu’il tient en main eſt vne marque

